
సీ. వాచకత్వము లేఖనోచితత్వము నాంధ్రలిపిరీతిఁగా సర్వలిపులయందు

     ఫణితిజాతియుఁ దీవ్రభంగియును దెనుంగుబాసపోలిక సర్వభాషలందు

     వదనవికాసంబు మృదువాక్యతయు బంధుజనులయట్లన సర్వజనులయందు

     మర్మజ్ఞతయుఁ ప్రౌఢమతియును గణతత్వవిద్యయట్లనె సర్వవిద్యలందు

గీ. మన్ననమును నిర్వంచనమతియును మిత్రగణములట్లనె సర్వార్థిగణములందు

     ననుట సహజంబు లివియు వర్ణనలు గావు, గుండనామాత్యునకు మంత్రికుంజరునకు.45

క. ఈగుండయప్రెగ్గడకును, ధీగుణచింతామణికి నతిస్థిరధర్మో

     ద్యోగమతికి శాస్త్రపురా, ణాగమదుగ్ధాబ్ధిమందరాచలమతికిన్.
46

వ. ఇష్టార్థసిద్ధియు నైశ్వర్యసమృద్ధియుఁ బుత్రపౌత్రాభివృద్ధియుఁ గా నారచియింపం

     బూనిన కథాక్రమం బెట్టి దనిన.
47



కథాప్రారంభము


క. అపరిమితవిభవ మై ధా, త్రిపయిం బరఁగిన కళింగదేశములో నిం

     ద్రుపురంబుఁ బోలె నొప్సుం ద్రిపురీనగరంబు, సంస్తుతికిఁ బట్టగుచున్.
48

క. ఉరగిస్త్రీజలకేళీ, కరణంబులు దేవకన్యకాక్రీడాసం

     చరణంబులు తమకమరగఁ, బురికిం బరిఘలును సాలములు నొప్పెఁ గడున్.
49

మ. నవముక్తాఫలరాసులు రుచిరనానాసన్మణిశ్రేణి శు

     క్తివితానంబులు హేమవాలుకలు నక్షిప్రీతి సంధించుచున్

     భువనస్తుత్యములై పురాంగణము లొప్పుం జూడఁగాఁ గుంభసం

     భవపీతాంబునిధిస్థలాభివనవిస్ఫారంబులై యెప్పుడున్.
50

చ. మిగిలినవేడ్క నాట్యములు మీదఁటివేల్పులు చేయఁ దన్మృదం

     గగణనినాదముంే దఱచుగా శిఖరంబులఁ బట్టియున్న య

     మ్మొగుళులమ్రోతయుం గదిసి మ్రోసిన నొక్కకమాటుతాళవృ

     త్తిఁ గని యెఱుంగవచ్చుఁ బురి దేవగృహంబుల మర్ధళధ్వనుల్.
51

క. పురహర్మ్యవిహారిణు లగు, తరుణులవదనములతోడఁ దడఁబడు ననిపం

     కరుహభవుఁ డెఱుక యిడెఁగా, కరయం గందేల యిందునందు ఘటించున్.
52

చ. అనిశము మీఁదటన్ మెలఁగు నంగనలం గని నాఁడునాఁటికిం

     దనికినకామవేదన సుధారుచిఁ జల్లనిపట్ల విశ్రమిం

     చెనొ యనఁ జంద్రకాంతకృతశీతలనిర్మలచారువేదులం

     బెనుపుగ రాత్రులందుఁ బ్రతిబింబము లెంతయు నొప్పు మేడలన్.
54

		 ఈ పేజీలో చివరి మార్పు 19 సెప్టెంబరు 2021న 23:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







